KUNSILL GĦALL-MALTIN LI JGĦIXU BARRA
Skont l-Artiklu 7 (2) tal-Att dwar il-Kunsill għall-Maltin li Jgħixu Barra minn Malta (Kap. 515), nirrapporta li l-Kumitat Permanenti dwar l-Affarijiet Barranin u Ewropej iltaqa’ nhar il-Ħamis 12 ta’ Settembru, 2013, fejn kellu għall-konsiderazzjoni tiegħu r-rapport intitolat ‘Bidu Ġdid’ tal-ewwel laqgħa tal-Kunsill għall-Maltin li Jgħixu barra minn Malta li saret f’Malta f’Settembru 2012 u r-rapport ippreparat minn Dr Gejtu Pace u approvat mill-Kunsill bħala estensjoni tar-rapport intitolat ‘Bidu Ġdid’.

Il-Kumitat innota l-preżentazzjonijiet li saru mill-Membri tal-Kunsill għall-Maltin li jgħixu Barra minn Malta dwar problemi li qed iħabbtu wiċċhom magħhom il-Maltin li jgħixu barra kif ukoll proposti li saru u l-kwestjonijiet prinċipali li tqajmu kienu dawn li ġejjin:-  
Tagħlim tal-Malti:- Il-Membri tal-Kunsill qablu li għandu jkun hemm referenza aktar frekwenti għal-lingwa Maltija speċjalment f’dak li għandu x’jaqsam mar-regolamenti tal-Istitut Kulturali Malti għaliex din għandha sehem importanti ħafna f’dak li jirrigwarda it-tkattir u l-promozzjoni tal-identità Maltija. Hemm tħassib dwar is-sitwazzjoni mwergħa tat-tagħlim tal-lingwa Maltija fl-Awstralja, fejn fis-sena 2012 hemm il-probabilità li ma tintlaħaqx il-kwota neċessarja ta’ studenti li ser joqogħdu għall-eżamijiet tal-matrikola. Huwa utli li l-assoċċjazzjonijiet li qed jaħdmu f’dan ir-rigward ikollhom aktar aċċess għal kotba għat-tagħlim tal-Malti u preżentazzjonijiet elettroniċi. Il-membri tal-Kunsill qablu li wasal iż-żmien li jsir stħarriġ serju ta’ kif u jekk jistgħux jinkisbu fondi mill-UE għat-tagħlim u l-priservazzjoni tal-Malti fil-pajjiżi barra miż-żona Europea biex it-tagħlim tal-lingwa jsir aktar mifrux u aċċessibli.
Ismijiet fuq il-Passaporti:- Preokkupazzjoni oħra tal-membri tal-Kunsill kienet dwar l-ismijiet fuq il-passaporti li huma differenti minn dawk li hemm fuq dokumenti oħra maħruġa qabel. Dan qed iwassal biex ħafna ċittadini Maltin residenti barra ma jużawx il-passaport Malti tagħhom għaliex ikun iktar ta’ xkiel milli ta’ għajnuna.
F’ intervent li għamlet is-Sinj. Ermelinda Zahra, Direttur tar-Reġistru Pubbliku rreferiet għal-liġi li ġiet emendata fl-24 ta’ Lulju 2012 li tgħid li jekk hija sempliċiment kwistjoni ta’ traduzzjoni tal-isem fuq passaport, hemm formola li tista’ timtela’ u tiġi approvata mid-Direttur tar-Reġistru Pubbliku wara li jiġi kkonfermat li jkun diġà nħareġ passaport fuq dak l-isem biex b’hekk jiġu ssimplifikati l-affarijiet. Dan jgħodd biss għall-isem u mhux għal kunjom.  B’hekk ikun jista’ jsir bdil fl-att tat-twelid kif ukoll fl-atti ċivili kollha kif speċifikat mill-applikant fuq il-formola li jkun issottometta. Il-gvern se jagħti aktar pubbliċità għal din l-emenda fil-liġi. 

Il-Passaporti Biometriċi:- Jidher li bis-sistema preżenti, l-applikant qed ikollu jmur l-ambaxxata partikolari fejn ħafna drabi l-lokalità tkun siegħat ’l bogħod mill-belt fejn joqgħod l-applikant u allura tinvolvi spejjeż kbar. Fejn hu possibbli għandu jkun hemm l-apparat biex tkun tista’ tiġi pproċessata l-informazzjoni biometrika fil-konsolati.
Is-Sur Gaetano Vella, Direttur tal-Passaporti, qal li d-diffikultajiet li hemm bħalissa jirrigwardaw is-sigurtà tal-informazzjoni biometrika iżda d-dipartiment qiegħed fi stat avvanzat biex idaħħal il-mobile units.
Healthcard tal-Ewropa:- Il-vantaġġ tal-healthcard huwa li biha, ċittadin ta’ pajjiż tal-Unjoni Ewropew jibbenefika mill-istess servizzi jew tariffi, fejn applikabbli, bħal ċittadini ta’ pajjiżi oħra fl-Unjoni Ewropea dejjem jekk iħallas jew kien ħallas il-bolla tas-sigurtà soċjali f’pajjiż fl-Unjoni. Dan ma jfissirx li s-servizz neċessarjament jingħata b’xejn imma l-istess drittijiet u tariffi jkunu applikabbli bħaċ-ċittadini tal-pajjiż fejn jintalab is-servizz.
Karta tal-Identità:- Il-karta tal-identità tingħata biss lil dawk residenti f’Malta. Ġiet imressqa proposta li lill-Maltin li jgħixu barra minn Malta tinħarġilhom karta tal-identità temporajna waqt li jkunu qegħdin f’Malta.
Pensjonijiet:- Iċ-Chairperson (jiġifieri l-Ministru għall-Affarijiet Barranin) ilu għal diversi snin jitlob sabiex tiġi ċċarata l-problema fir-rigward tal-ftehim bilaterali fuq il-kwistjoni tal-pensjonijiet bejn Malta u l-Istati Uniti tal-Amerika. F’komunitajiet oħra Maltin, il-gvern jipprova jilħaq Social Security Agreements mal-gvern konċernat bħal, pereżempju, fil-każ ta’ New Zealand. Għandu jkun hemm reviżjoni ta’ liġijiet fiskali li jiddiskriminaw kontra Maltin li jgħixu barra minn Malta.
Ċittadinanza:- Il-Membri tal-Kunsill esprimew sodisfazzjoni għall-progress sostanzjali li sar fil-qasam taċ-ċittadinanza doppja. Mill-banda l-oħra esprimew ix-xewqa li jiġi mħaffef il-proċess tal-applikazzjonijiet u li ma jintalbux dokumenti darbtejn. Il-Kunsill ġie infurmat li dokumenti li ġew aċċertati għal skop ta’ għoti taċ-ċittadinanza Maltija għandhom iservu, bla ebda formalità oħra, sabiex wieħed jakkwista passaport Malti. Sar ukoll aċċenn dwar ċittadinanza għal tfal adottati. Iċ-Chairperson fisser kif dan id-dewmien huwa dovut għall-eluf ta’ applikazzjonijiet li qed jidħlu sabiex persuni ta’ dixxendenza Maltija jkunu jistgħu jingħataw iċ-ċittadinanza Maltija. Però jibqa’ l-fatt li għandu jsir sforz biex jitneħħa l-backlog.
Liġijiet fuq Proprjetà u Suċċessjoni:- Fl-interventi tagħhom diversi membri semmew ukoll il-problemi li jiffaċċjaw speċjalment fejn jidħlu kwestjonijiet ta’ proprjetà, wirt u testmenti kif ukoll tagħrif legali dwarhom. Diversi membri ilmentaw li dawn ma jkollhom lil ħadd li jinfurmahom fuq id-drittijiet tagħhom fil-pajjiż fejn ikunu residenti u l-avukati li jsibu jkunu familjari biss mal-liġijiet ta’ pajjiżhom.  Ġie suġġerit ukoll li l-Gvern Malti jkattar ħafna aktar l-informazzjoni lill-Maltin li jgħixu barra minn Malta dwar il-liġijiet Maltin u d-drittijiet tagħhom.
 Dritt għall-Vot:- Diversi Membri tal-Kunsill esprimew ix-xewqa li l-Maltin li jgħixu barra minn Malta kollha jingħataw id-dritt għall-vot.  Bħala bidu dan jista’ jingħata għall-Elezzjoni għall-Parlament Ewropew fejn wieħed ikun jista’ jivvota f’ambaxxata mingħajr ma jkollu għalfejn jinżel Malta.  Iċ-Chairperson ikkummenta li kien diffiċli li tiġi emendata l-liġi li tirregola l-elezzjoni ġenerali għaliex fost l-oħrajn tkun problematika li gvern ta’ pajjiż daqshekk żgħir, bħal Malta, jkun magħmul minn numru kbir ta’ nies li għalkemm ċittadini Maltin huma maqtugħin mir-realtà kurrenti tal-pajjiż għaliex ma jgħixux f’Malta.
RAKKOMANDAZZJONIJIET
Il-Kumitat sema’ dak li kellhom xi jgħidu l-Kap tad-Direttorat responsabbli għall-Maltin li jgħixu barra minn Malta Dr Ray Xerri, is-Segretarja tal-Kunsill s-Sinj. Maria Calleja u l-Membri tal-Kunsill s-Sinj. Rosalie Rivett u Fr Alfred Vella, li kienu preżenti għal din il-laqgħa tal-Kumitat, u ddiskuta r-rakkomandazzjonijiet li ħarġu mir-rapport, jiġifieri, li:-
(i) għandu jkun hemm Direttorat responsabbli għall-Maltin li jgħixu barra minn Malta;

(ii) għandu jkun hemm sit elettroniku li jkollu kemm informazzjoni ta’ interess ġenerali għall-Maltin li jgħixu barra, bħal, liġijiet dwar ċittadinanza u servizzi soċjali u proċeduri amministrattivi u kemm parti aċċessibbli biss għall-Membri tal-Kunsill biex jikkomunikaw bejniethom u biex jaqsmu u jipproponu l-opinjonijiet u l-ideat tagħhom;
(iii)  l-Att XX 2011, li permezz tiegħu twaqqaf il-Kunsill, jintbagħat lid-dipartimenti kollha tal-gvern biex dawn jikkonsultaw u jitolbu l-pariri tal-Maltin li jgħixu barra meta jkun qed isir xi abbozz ta’ liġi li jolqothom direttatment jew indirettament;
(iv)  l-ambaxxati għandhom jipprovdu informazzjoni lil dawk il-Maltin tat-tieni u t-tielet ġenerazzjoni li huma interessati li jakkwistaw iċ-ċittadinanza Maltija;
(v) isir reġistru ta’ organizzazzjonijiet mhux governattivi mwaqqfa barra minn Malta involuti fil-promozzjoni u l-ħarsien tal-interessi tal-Maltin li jgħixu barra u reġistru ieħor ta’ Maltin li jgħixu barra li ddistingwew ruħhom;

(vi)  jitwaqqfu gruppi reġjonali fid-diversi pajjiżi b’istatut għalihom appovat mill-Kunsill;

(vii) minn sena għall-oħra jsir dokument bi proposti li jiġi approvat u ċirkolat ma’ kulħadd fejn il-membri kollha jagħtu feedback, liema dokument jibqa’ jiġi aġġornat biex iwassal għall-Konvenzjoni għall-Maltin ta’ Barra li għandha ssir kull ħames snin;

(viii)  jiġu pprovduti mobile units fil-konsolati u ambaxxati Maltin ħalli ċ-ċittadini Maltin ikunu moqdija aħjar fil-ħruġ ta’ passaporti biometriċi;
(ix)  fir-rigward tat-twaqqif tal-Istitut Kulturali Malti kienu qegħdin jiġu diskussi diversi emendi għall-abbozz ta’ avviż legali propost;

(x) tiġi mistħarrġa l-possibilità ta’ użu ta’ fondi Ewropej għal proġetti li jistgħu jsiru fil-komunitajiet Maltin li jinsabu barra minn Malta u l-possibilità ta’ parteċipazzjoni fis-Sena taċ-Ċittadinanza Ewropea 2013; u
(xi) li għax-xogħol tal-Kunsill bejn laqgħa u oħra temporanjament isir użu minn uffiċċju fil-binja tal-Ministeru għall-Affarijiet Barranin sakemm isiru arranġamenti fuq bażi aktar permanenti.
Il-Kumitat innota wkoll dawn ir-rimarki tal-Ministru għall-Affarijiet Barranin, li huwa ex-officio chairman ta’ dan il-Kunsill:-

a) id-direttorat ġie mwaqqaf;

b) għal-laqgħat tiegħu il-Kunsill se jingħata faċilitjiet fil-Ministeru għall-Affarijiet Baranin, e.g. il-‘Pardo Hall’;

c) inxtraw numru ta’ mobile units biex jinħarġu l-passaporti biometriċi u qed isir it-taħriġ għal min se jkun qiegħed iħaddimhom kif ukoll studju dwar l-aħjar użu tagħhom biex jinqdew il-ħtiġijiet tal-Maltin li jgħixu barra;

d) minflok espert legali f’kull ambaxxata/konsulat qed tiġi mistħarrġa l-possibiltà li jkun hemm post ċentrali, e.g. fil-Ministeru għall-Affarijiet Barranin, biex jingħataw pariri legali lill-komunità Maltija li tgħix barra minn Malta; 
e) hemm il-ħsieb li flimkien mal-ministeru responsabbli għall-kultura jitwaqqaf Istitut Kulturali Malti wieħed sabiex jippromwovi l-kultura Maltija barra minn Malta u għal dan il-għan jista’ jkun hemm il-ħtieġa li jiġi emendat l-Att XX tal-2011 – dan filwaqt li ċ-ċentri kulturali eżistenti fil-komunitajiet Maltin li jgħixu barra jibqgħu jiġu sostnuti; u

f) għal-laqgħa tal-Kunsill li jmiss fit-3 u l-4 ta’ Ottubru 2013 l-aġenda kienet waħda maqbula u interessanti.

Il-Kumitat, konxju li dan il-Kunsill kien ilu mwaqqaf biss ftit xhur, fehem li l-Kunsill kien għadu fil-bidu tal-ħidma tiegħu fuq kwestjonijiet li wħud minnhom jistgħu jiġu ttrattati relattivament f’qasir żmien filwaqt li oħrajn kienu aktar kumplessi u jieħdu aktar żmien u allura numru ta’ rakkomandazzjonijiet għandhom jitqiesu bħala work in progress.  
Il-Kumitat jirrakkomanda li l-ministeri konċernati għandhom jikkonsidraw attivament u jirreaġixxu għar-rakkomandazzjonijiet imressqa minn dan il-Kunsill bil-għan li jittieħdu l-miżuri meħtieġa ħalli jittaffew jew saħansitra jingħelbu d-diffikultajiet, jiġu mħarsa d-drittijiet u tiġi msaħħa l-identità tal-Maltin li jgħixu barra minn Malta. 

Onor. Christopher Fearne

President tal-Kumitat Permanenti dwar l-Affarijiet Barranin u Ewropej

Ottubru 2013
